
Tileigna soldatane i den ukrainske armeen.


 

FØREORD

Den 24. februar 2022 skreiv eg knapt noko som helst. Eg vakna til lyden av russiske rakettar som eksploderte i Kyiv, og stod ved vindauget i husværet mitt ein times tid og såg ut på dei tomme gatene. Eg var medviten om at krigen hadde byrja, men var enno ikkje i stand til å godta denne nye røyndomen. Eg skreiv ikkje noko dei neste få dagane heller. Bilturen, først til Lviv og deretter til fjella i Karpatane, var ufatteleg lang på grunn av dei endelause trafikkorkane. Eit hav av bilar frå alle delar av landet flauma inn i dei tronge vegane som førte vestover. Alle freista flykte for å redde familiane sine frå krigens villskap.

Først da vi nådde Uzhhorod og var blitt ønskte velkomne i heimen til vener, sette eg meg ned ved nokon andre sitt bord og opna datamaskina mi – ikkje for å skrive, men for å lese notat og tekstar eg hadde skrive  dei siste par månadene. Eg freista finne eit førevarsel om krigen i dei. Det fann eg i langt større mon enn eg hadde venta.

Ukraina har gjeve verda mange førsteklasses sjakkspelarar. Gode spelarar ser mange trekk framover. Truleg sit desse evnene i gena til ukrainarane på grunn av den turbulente historia til landet og behovet for å sjå framover og planleggje langsiktig for landet og familiane deira.

Ei dramatisk erfaring skaper ei dramatisk oppfatning av framtida. Men som om det var ein guddomleg vits, er det ingen fatalisme i den ukrainske nasjonalkarakteren, slik det er i den russiske. Ukrainarar vert nesten aldri deprimerte. Dei er programmerte for siger, for lukke, for overleving under vanskelege vilkår, og for glede over livet.

 Har du nokon gong prøvd å behalde optimismen under katastrofe og tragedie, under blodige militære operasjonar? Eg har prøvd, og vil halde fram med å prøve. Eg er ein etnisk russar som alltid har budd i Kyiv. I synet mitt på verda, i åtferda mi og i haldninga til livet ser eg ei spegling av verdssynet og åtferda til dei ukrainske kosakkane i det sekstande hundreåret, ei tid da Ukraina enno ikkje hadde blitt ein del av det russiske imperiet, da fridom for ukrainarane var meir verd enn gull. Den æraen er komen att, og fridom for ukrainarane er atter viktigare enn gull.

Denne krigen tvinga meg og familien min ut av heimen vår. Eg har blitt ein av dei millionar internt fordrivne ukrainarane. Men den same krigen har gjort meg betre i stand til å forstå Ukraina og mine ukrainske landsmenn. Eg har møtt hundrevis av menneske, høyrt hundrevis av historier. Eg har fått innsikt i ting som gjeld Ukraina som eg ikkje skjøna tidlegare. I løpet av desse tragiske månadene har ukrainarane lært og forstått mykje om heimlandet sitt og om seg sjølve. Krig er ikkje den beste tida til å gjere slike oppdagingar, men utan krigen ville desse oppdagingane ikkje fått kome opp i dagen.

Denne dagboka inneheld først tekstar som eg skreiv i dei to månadene før krigen tok til, følgt av krigsnotata og essaya mine. Det er både ei privat dagbok og mi personlege historie om denne krigen. Dette er mi forteljing, forteljingane om venene mine, om folk eg kjenner så vel som framande, forteljinga om landet mitt. I sum er dette ikkje berre ein krønike om russisk aggresjon i Ukraina, men ein krønike om korleis krigen som vart starta av Russland – og den russiske freistinga på å øydeleggje Ukraina som ein uavhengig stat – har verka til å styrkje den ukrainske nasjonale identiteten. Krigen har gjort Ukraina lettare å forstå for verda – lettare å forstå, og lettare å godta som ein av dei europeiske statane.    

 

 


29.12.2021

NYTT ÅR

Farvel, Delta. Hei, Omikron.

Dette kan gje eit inntrykk av stemninga kort tid før det nye året i Ukraina, og det plasserer oss på line med Europa og verda. Felles verdiar og fiendar er dei beste våpena mot geopolitisk einsemd. Men Ukraina ville ikkje vore Ukraina om ikkje nyårsstemninga vart liva opp med nokre friske og kaotiske politiske avgjerder. «Orkesteret» til statsmakta – regjeringa – har skote nye lover til vêrs som fyrverkeri og fått alle til å sjå overvelda opp på det fortryllande showet.

Ukrainarar har alltid noko å snakke om, å diskutere og vere usamde om. Da forsvarsdepartementet gjorde vedtak om å registrere så å seie alle kvinner mellom 18 og 60 år, vart det blåse nytt liv i tanken om ein mogleg krig med Russland, ein tanke som sneik seg inn i kvart kjøken. Dette var openbert den einaste måten å revitalisere frykta for krig på blant ukrainarane – folk var alt blitt så leie av å vere redde for det.

Det var skremmande i 2014, under annekteringa av Krym, da den russiske Dumaen vedtok at russiske troppar kan kjempe på territoriet til andre statar. Sidan da har den ukrainsk-russiske krigen gått føre seg de facto i Donbas.

Eit anna prov på russisk militært nærvær i Donbas vart tydeleg da ein russisk soldat som var påverka av narkotika, forvilla seg inn i stillingar haldne av den ukrainske hæren. Under forhøyr med den ukrainske tryggingstenesta SBU klaga han over mobbing frå dei russiske offiserane.

Det seier seg sjølv at kunngjeringa frå forsvarsdepartementet om å registrere kvinner med tanke på militærteneste har uroa ukrainske menn. Kvinner likar ikkje ideen, dei heller, særleg ikkje etter at det vart klart at både gravide og mødrer med små born skulle vere registrerte innan utgangen av 2022. Til alt overmål vil kvinner som ikkje har registrert seg innan fristen, få kraftige bøter.

Kort sagt, langt frå å skape samhald i det ukrainske samfunnet mot fienden har denne lova blitt årsak til livleg debatt om kompetansen til den militære leiarskapen i landet.

Det var truleg for å dempe desse konfliktane styresmaktene bestemte seg for å forvirre innbyggjarane ytterlegare med ei meir nøytral lov. Den kom frå miljødepartementet og aukar storleiken på bøter for skade på verna naturressursar. Bøtene er spesifiserte for ulike skadeverk, som drap på ein vanleg frosk (14 hryvnja per frosk), plukking av sopp utan løyve (75 hryvnja per sopp) og ulovleg plukking av nøtter (1154 hryvnja per kilo).

Dei som forsvarar avgjerda om militær registrering av kvinner, viser til Israel, der kvinner gjer teneste i hæren til liks med menn. Det er synd forsvararane av verna frosk, sopp og nøtter ikkje har nytta tilsvarande taktikk, til dømes med å vise til «soppolitiet» i Sveits, som har rett til å vege fangsten til ein sopplukkar i skogen og skrive ut bot om fangsten er tyngre enn det som er tillate i sveitsisk lov. Stort sett ville eg føretrekkje at Ukraina følgde sveitsisk lov heller enn israelsk. Det er det eg kunne ønskje for landet mitt i det nye året.

Inntil vidare ser eg meg attende og tenkjer: Kva ønskjer eg å overføre frå 2021 til 2022? Jo, sjølvsagt, eg vil gjerne overføre dei gamle prisane på gass og straum. Men all røynsle har lært meg at med det nye året kjem det høgare prisar på alt! Så for å vere realist ønskjer eg at kvaliteten på kaffi vil vere den same i dei ukrainske kafeane.

Samstundes som eg ikkje ønskjer eit minska utval av franske, italienske og spanske vinar, ville eg lika at vinar frå ukrainsk Bessarabia og Transkarpatia held fram med å fryde oss med smak og kvalitet i det nye året. Og at det går fint for ukrainske ostemakarar og alle småskalaprodusentane av smakfulle matvarer. For ukrainarar er smaken på mat svært viktig. Smakfull mat gjer at ukrainarane kan forsone seg med politiske realitetar. Dette er vår historie og vår mentalitet.

Som forfattar kan eg ikkje anna enn dele eit særleg stykke nyårsglede. Ein liten, men høgt profilert «boklobby» har overtala regjeringa til å inkludere bøker i lista over varer og tenester som kan kjøpast med dei 1000 hryvnjaene som er gjevne som almisse til alle fullvaksinerte innbyggjarar i Ukraina. Det er alt laga åtte millionar bankkort med desse «covid 1000», og vaksinerte ukrainarar har flokka seg til nettbokhandlar for å bruke pengane på litteratur. Dette har berga halvparten av dei ukrainske forlaga frå konkurs og skapt nokre nye, heller gledelege problem for forleggjarar. Dei må hive seg rundt og trykkje opp att bøker som er utselde. Problemet er mangelen på papir og mangelen på trykkjeri. Dette er både eit problem og eit insentiv. Dessutan er nye 18 millionar hryvnja komne med i statsbudsjettet for å dekkje «covid-1000»-gåvene til vaksinerte ukrainarar. Snart kan ein trygt seie at vaksinerte ukrainarar les meir enn uvaksinerte.

Så almisser til dei vaksinerte vil halde fram i 2022, til liks med munnbinda, krigen mot utvalde oligarkar, lovnader om å verne utanlandske investeringar og QR-kodar som sikrar retten til å reise i internasjonalt luftrom og gå på restaurant.

La oss nyte 2022 fullt ut, og Gud signe oss alle!


05.01.2022

GOD JUL!

Jula er ikkje «kvit» i år. Ho er heller gråaktig, nokre stader til og med grøn, i alle fall kring byen Brusyliv i Zjytomyr oblast, der vinterkveita sprett opp på åkrane.

Likevel er stemninga blant ukrainarane prega av snø og glede. I slik stemning er det ungane akar og leikar snøballkrig. Når kvelden kjem, vert det tydeleg kva hus unge familiar bur i. Elektriske girlandrar frå Kina, 30 eller 50 meter lange, er blitt populære, og dei lyser opp fasadane på husa i elles mørke gater. Mange har pynta grantre i hagen, og dei som ikkje har eviggrøne tre, hengjer juledekorasjonar på eple- og pæretre.

Høgtidssesongen i Ukraina varar ein månad – frå Sankt Nikolaus-dagen 19. desember til openberringa 19. januar. For å kunne feire ein heil månad må ein ha ei misunningsverdig helse. Dei som ikkje er så robuste, krympar festperioden til to veker: frå «europeisk» jul til ukrainsk jul, det vil seie frå 24. desember til 7. januar. For ekte truande kan førebuinga til ortodoks jul rett nok omfatte ei faste i 40 dagar! Det er òg sant at ein kan halde fram med feiringa i fleire veker etter openberringa – heilt til fastelavn! Men først lyt ein samle mot til over ein månad utan kjøt og alkohol! Og så, på den ukrainske heilage julekvelden 6. januar, set ein 12 kjøtfrie retter på bordet og ventar på den første stjerna som viser seg på himmelen. Ukrainarar er ikkje ihuga tilhengjarar av restriksjonar, same kvar dei kjem frå, kyrkja eller regjeringa, og korleis kan ein faste på nyårskvelden? Kva med kjøt i aspik og Olivier-salat med champagne? Det er rimeleg å seie at jula er eit høgdepunkt i rekkja av høgtidsfeiringar, ikkje den einaste høgtida vinterstid.

I jula kan ein ikkje vaske huset, ein kan ikkje nekte om ein blir beden om å hjelpe til, og ein kan ikkje gå på jakt eller fiske. Tradisjonelt er det frua i huset som passar på at folk følgjer reglane, som mennene deira ikkje veit noko som helst om. Og når ei vanlegvis strikt kone sjenerøst lèt mannen sin ta seg litt vodka eller vin, vil ikkje det seie at han får drikke seg full juledagen! Det er berre for å sikre seg at det ikkje vil falle nokon inn å gå på jakt eller fiske.

Det har alltid vore stor forskjell på nyårs- og julefeiring. Nyårsfeiringa er ei støyande massefeiring med fyrverkeri og champagne. Julehøgtida er stille familietid. Begge høgtidene har vore utsette for politisk undertrykking. I 1915 forbaud tsar Nikolaj II nyårsfeiringa og erklærte at det var «negativ tysk påverknad». Etter at bolsjevikane hadde kasta tsaren, tillét dei «juletre-feiringa» å dukke opp att og gav ho til og med eit nytt namn: «raudt juletre». Vladimir Lenin var på veg til «krasnaja jolka» for å sjå borna i landsbyen Sokolniki den 6. januar 1919, da han og følgjet hans vart rana av den illgjetne Moskva-banditten Jakov Kosjelkov. Den dagen vart Lenin etterlaten utan Browning-pistol, pengar eller bil, men han kom seg likevel inn til borna i Sokolniki. For landsens born på den tida var nyårshøgtida noko eksotisk, framandt. Jula var dei meir vande med. Og om ein bit seg merke i at Lenin var på veg til ungane ikkje 31. desember, men 6. januar, det vil seie på den heilage julekvelden, vert det klart at planen til bolsjevikane var å erstatte jula med nyåret.

Om bolsjevik-krigen mot jula og religiøse høgtider i Russland var meir eller mindre vellukka, gav 1917-revolusjonen og slutten av den første verdskrigen ny kraft til den nasjonale frigjeringsrørsla i Ukraina. Håpet om eit uavhengig Ukraina hadde blitt eit mektig insentiv for gjenoppliving av folkelege tradisjonar, inkludert julefeiringa. Den ukrainske komponisten og forelesaren ved Kyiv-universitetet, Mykola Leontovitsj, brukte tjue år på å arrangere og rearrangere den gamle ukrainske julesongen «Sjtsjedryk». I januar 1919 vart Det ukrainske republikanske koret oppretta i Kyiv, på oppmoding frå regjeringa i Den ukrainske folkerepublikken, for å gjere Europa og verda kjende med ukrainsk musikk og kultur. «Sjtsjedryk» vart den største suksessen til koret. Dei reiste på turné i Europa i mars 1919 og kom aldri attende. I september 1922 drog dirigenten og grunnleggjaren av koret, Oleksandr Koshyts, frå Polen saman med nokre av songarane for å turnere i USA. Dei returnerte aldri derifrå.

Den 5. oktober 1922 vart den ukrainske julesongen «Sjtsjedryk» framført for første gong i USA i Carnegie Hall i New York. Den engelske versjonen, «Carol of the Bells», vart først framført i Madison Square Garden i New York i mars 1936 av eit kor under leiing av Peter Wilchousky, ein amerikansk dirigent av ukrainsk opphav. Det var Wilchousky som skreiv den engelske teksten til julesongen. Slik vart den ukrainske julesongen populær over heile verda. Historia om denne songen og forteljinga om den evige USA-turneen til det ukrainske koret leidd av Oleksandr Koshyts blir no samla i ei bok av forskaren og forfattaren Tina Peresunko. Det er emnet for Fulbright-prosjektet hennar som gjesteakademikar. Personleg ser eg verkeleg fram til å lese denne boka, og eg trur ho vil bli den perfekte julegåva i 2023!

Inntil boka er å finne hos bokhandlarane, kan du leite opp «Sjtsjedryk» på YouTube eller ei annan plattform og lytte til songen i ein eller annan versjon – på ukrainsk eller engelsk. Songen skaper den fullkomne julestemninga.


07.01.2022

«DONʼT MENTION THE WAR!»

Kvar 31. desember, ti til femten minutt før det nye året tek til, vert det ukrainske folket lukkønskt av presidenten på TV. Denne sovjetiske tradisjonen har slege rot i Ukraina, til liks med somme andre sovjetiske vanar og ritual. Inntil 2015 lytta mange ukrainarar først til helsingane til det russiske folket frå den russiske presidenten Vladimir Putin klokka 22.50. Ein time seinare lytta dei til den ukrainske presidenten.

Etter utbrotet av krigen i Donbas og annekteringa av Krym vart russiske fjernsynskanalar slegne av i Ukraina, og dermed forsvann nyttårshelsingane frå Putin. Sidan er det berre den ukrainske presidenten som har snakka om det nye året. På ein av dei mest populære fjernsynskanalane, eigd av den største oligarken i Ukraina, Igor Kolomojskyj, vart det ukrainske folket i 2019  ønskt godt nyttår ikkje av den daverande presidenten Porosjenko, men av TV-komikaren Volodymyr Zelenskyj, som samstundes kunngjorde at han stilte som presidentkandidat.

Denne gongen, før byrjinga på 2022, på kanalen som tidlegare tilhøyrde den femte presidenten i Ukraina, Petro Porosjenko, og no er eigd av journalistane sjølve, lukkønskte Petro Porosjenko ukrainarane med det nye året, medan talen til Volodymyr Zelenskyj vart kringkasta rett etter midnatt. Den kringkasta nyttårstalen til Volodymyr Zelenskyj vara i 21 minutt.

Presidentkontoret innsåg at ikkje alle ville ha tolmod til å høyre heile talen, og la difor ut heile teksten på nettsida si. Talen var meir som ein rapport om (politiske) sigrar og uløyste problem og omfatta lister over dei viktigaste profesjonane i staten: militærstyrkane, legar, lærarar, idrettsfolk, gruvearbeidarar og så bortetter. I tillegg uttrykte presidenten, med openberr referanse til Russland, ønske om at «naboar ville kome med ei flaske (vodka) og kjøt i aspik, ikkje brase inn med våpen».

Dette var den einaste gongen krig vart nemnt. Denne gongen sa ikkje presidenten noko om at Russland har samla ein stor offensiv hær på grensa til Ukraina, med logistikktenester, feltsjukehus og mobile drivstoffbasar meint for stridsvogner og anna utstyr. Men så er da dette også allmennkunnskap, og ei påminning om ein mogleg militæroffensiv mot Ukraina ville neppe vore noko populært samtaleemne ved festbordet.

Sjølv om Zelenskyjs nyttårstale var rekordlang, kan eg ikkje klippe ut friske, minneverdige sitat frå han. Det er berre éi setning eg vil protestere mot eller i det minste erklære meg usamd i: «Vi ventar ikkje på at verda skal løyse problema våre.»

Boris Jeltsin, som var fast i trua på at Russland og Ukraina berre kunne eksistere saman, vart ein gong kjend for frasen: «Eg vakna om morgonen og spurde meg sjølv: Kva har du gjort for Ukraina?» For meg verkar det no som president Biden og mange europeiske statsleiarar vaknar med denne tanken.

President Biden har hatt sin andre telefonsamtale med Putin på to veker. Etter kvar slik samtale nyttar han fleire dagar til å tenkje over det dei snakka om, og først når han har gjort det, ringjer han den ukrainske presidenten og talar om innhaldet og resultata av samtalen.

I mellomtida underteikna Kroatia ei erklæring om Ukrainas europeiske perspektiv, og den estiske presidenten lova å hjelpe Ukraina med våpen. Berre Tyskland er offisielt mot våpenhjelp til Ukraina. Den tyske forsvarsministeren har sagt at sal av våpen til Ukraina kunne auke risikoen for krig. Faktum er at ein mogleg krig mellom Russland og Ukraina minskar vona om å setje i gang den russisk-tyske gassleidninga Nord Stream 2. Tyskland, og truleg nokre andre vesteuropeiske land, ønskjer verkeleg å unngå ein slik situasjon.

Sjølvsagt har ikkje Ukraina blitt invitert til å bli med i Nato, men våpen frå Nato-land – både det berbare bakke-til-luft-missilet Javelin og tyrkiske åtaksdronar – er alt i Ukraina og ved fronten. Så vel Tyrkia som USA er klare til å selje våpen til Ukraina. Tyrkia hjelper endatil til med å byggje ein fabrikk til produksjon av dronar i nærleiken av Kyiv.

Russland har ikkje slike dronar. Rett etter at tyrkiske åtaksdronar av typen Bayraktar var nytta første gongen mot separatistar i Donbas, som svar på bombing av Ukraina med forbodne våpen, byrja Russland snakke om Ukrainas planar om å erobre attende den delen av Donbas som var teken av separatistane, ved hjelp av hæren og vestlege våpen. Det var under dette påskotet Russland byrja sende stridsvogndivisjonar og artilleri frå heile territoriet sitt til den ukrainske grensa.

Den ikkje-anerkjende presidenten i Belarus, Aleksandr Lukasjenko, erklærte straks at hans hær ville stille på Russlands side i ein russisk-ukrainsk krig. Dette inneber at frontlina vil kunne strekkje seg langs heile den nordaustre grensa til Ukraina – meir enn 3000 kilometer. Og da er ikkje den fleire hundre kilometer lange grensa langs Azovhavet, der russiske krigsskip kan setje troppar i land, rekna med. Dagens frontline i Donbas er om lag 450 kilometer lang.

Imens vart alle dei 5000 bomberomma i Kyiv sjekka, til liks med det offentlege systemet for alarmsirener og viktige meldingar. Men alt dette skapte ikkje den minste panikk blant innbyggjarane. «Vi er i krig med Russland på åttande året», seier somme. «Putin bløffar og driv utpressing av Vesten», seier andre. Begge har rett. Men det er òg sant at Russland nektar å gje Vesten garantiar om ikkje-aggresjon mot Ukraina.

Men Kyiv er like uforstyrra. Restaurantar og kafear er smekkfulle. Pizza- og sushi-bod hastar gjennom gatene på sykkel, bensinskuter og elskuter, jamvel til fots. Kyivittar er snare til å feire. Området ved Den gylne porten – i det gamle Kyiv, der eg bur – er blant dei hundre kulaste byområda i verda og tek plass som nummer seksten på lista.

Ein ven av dotter mi flaug frå London for å feire det nye året og fekk stor sans for Kyiv og det gamle sentrumet. I den korte gata mi er det fire frisørsalongar der ein kan få stussa skjegg og bart og drikke whisky, tre vinbarar, seks kafear, ein liten mathall med underetasje der ein kan sitje med ein latte i det som ein gong var eit symjebasseng. I bygningen eg bur i, er det ein bar, eit kunstgalleri med kafé, ein utsalsstad for kunstgjenstandar og ein skreddarskule.

Med pengar frå bybudsjettet vart ein liten, koseleg park med benker over gata for huset vårt i løpet av dei ti siste dagane før nyttår omgjord til ein kjølig – for ikkje å seie kald – minnepark av betong oppkalla etter Pavel Sjeremet. Pavel Sjeremet var ein belarusisk journalist som flaug frå Moskva til Ukraina og budde i ei gate i nærleiken, til han vart drepen 20. juli 2016 på gata han budde i. Dei festa ganske enkelt ei bombe under bilen hans. Han køyrde av garde, og bilen eksploderte.

Kona mi og eg høyrde eksplosjonen. Det var tidleg ein sommarmorgon det tredje året med krig i Donbas, som i Ukraina blir kalla den russisk-ukrainske krigen, men den eksplosjonen er den einaste eg har høyrt i Kyiv i heile mitt liv.

Gjenverande innbyggjarar i den vesle byen Stanytsia Luhanska, som vart delvis øydelagd av separatistartilleri i byrjinga av krigen, har levd meir eller mindre fredeleg sidan 2015, trass i at heile byen, som talde tolv tusen innbyggjarar før krigen, ligg rett på demarkasjonslina like bortanfor Luhansk, som separatistane held.

Og for første gong på seks år fell det igjen granatar på sivile bustader i Stanytsia Luhanska denne hausten. Det skjedde også før Russland byrja sende militære einingar med stridsvogner og gevær til Donbas og grensene til Ukraina. Det er vanleg med lokale opptrappingar av krigshandlingane i Donbas, men som regel freistar separatistane og dei russiske kommandantane deira å øydeleggje ukrainske militære posisjonar, ikkje husa til sivile.

I frontsona er haldninga til ein mogleg krig annleis enn i Kyiv. Dei kjenner krigen betre, og difor er dei verkeleg redde for han. Ved presidentvalet i 2019 røysta dei fastbuande på Volodymyr Zelenskyj, som lova å få slutt på krigen med Russland i løpet av eit år og igjen syte for stabilitet og velstand til Ukraina. I det tredje året av presidentperioden til Zelenskyj verkar ein «storkrig» mykje nærmare enn før.

Men det kan sjå ut som fleirtalet av ukrainarar har lite frykt for noko som helst – korkje for Russland eller for covid-19 (under halvparten av dei vaksne er vaksinerte, sjølv om vaksine har vore tilgjengeleg sidan i sommar). Etter meiningsmålingar å dømme er ukrainarar mest redde for fattigdom. Det er grunnen til at ein million av dei har flytta for å bu og arbeide i Polen, hundretusenvis bur og arbeider i Tsjekkia, Spania, Portugal og Italia. Hardtarbeidande ukrainarar har til og med funne vegen til Danmark, og tusenvis av ukrainarar arbeider no på danske gardsbruk. Millionar av ukrainarar lever i utlandet og overfører heile tida inntekter til familien i Ukraina.

Regjeringa til Zelenskyj har fleire gonger varsla planar om å skattleggje desse overføringane. Det er trass alt snakk om milliardar av euro. Halvparten av vestukrainarane lever på pengar som slektningar i utlandet har tent. Og dei ser ut til å ha det så bra (og vere så langt frå daglege granatar) at innbyggjarane i Aust-Ukraina, som tradisjonelt drog for å arbeide i Russland, også har vendt seg mot Vest-Europa. I Russland er det no langt færre ukrainske gjestearbeidarar enn tidlegare. Og dersom Aust-Ukraina – ein bastion for russiskvenlege kjensler – har byrja orientere seg vestover, er det enda ein grunn for Russland til å vere nervøs.

Vladimir Putin sa ein gong at tyskarane fann opp Ukraina i 1918 for å splitte det russiske imperiet. Men i slutten av førre året skifta han meining og sa at Ukraina vart skapt av Vladimir Iljitsj Lenin. Truleg sa han dette for å vise at Russland har større krav på Ukraina enn Europa har. For den russiske presidenten er Ukraina ein «fiks idé» som held han vaken om natta og oppteken kvar vaken time.

Dei politiske våpenbrørne hans på russisk fjernsyn gjer dagleg framlegg om anten å bombe Kyiv eller å dele Ukraina i tre statar, eller å ta heile territoriet – med unntak av Vest-Ukraina, eller ta byen Odesa frå Transnistria. Den tsjetsjenske presidenten Ramzan Kadyrov har føreslått å ta Ukraina på eiga hand og føye det til Tsjetsjenia. Rett nok la han seinare til at han berre ville gjere dette dersom Putin gav ordre om det.

Vil Putin gje troppane sine ordre om å gå til åtak? Dette vert klart tidleg i februar. I alle fall er det tidsramma som er sett av militære og politiske ekspertar. På det tidspunktet vil amerikanarar og russarar ha møtt kvarandre tre gonger og ha diskutert situasjonen, korleis tilhøvet mellom dei blir i framtida, og framtida til Ukraina. Møta vert haldne utan representantar for Ukraina.

«Vi ventar ikkje på at verda skal løyse problema våre», sa president Zelenskyj i nyttårstalen sin.

Personleg ventar eg på nett det, og set min lit til det.

